
Talba

MINUTI

THE CHAIRMAN (Onor. Jason Azzopardi):  L-ewwel għandna l-approvazzjoni tal-minuti.  L-Onor. Vella.

  ONOR. GEORGE VELLA:  Xtaqt ngħaddi kumment dwar id-diċitura tal-minuti. Fl-ewwel paġna, f’paragrafu (c), jingħad hekk: 

 “(c) Il-Membri tal-Parlament Ewropew kienu ġew mistiedna jattendu għal din il-laqgħa...’’    

Jien ngħid li għandhom ikunu “informati” mhux “mistiedna” għax l-istanding committee rules of procedure jgħidu li “they shall have the right to participate”.   Ma jispettax li tistedinhom imma li tinfurmahom bil-laqgħa għax dawn jiġu bi dritt.

  THE CHAIRMAN:  Naqbel miegħek li d-diċitura m’hijiex għal kollox korretta.  Irrid nassumi r-responsabbilta’ allavolja ma ktibthomx jien, pero’ jien is-soltu preċiż ħafna f’dawn l-affarijiet. Għandek raġun għax dik trid tiġi “infurmati”. Fil-fatt kont jiena li  issuġġerejt li minn Lulju jibdew jirċievu l-aġenda.   

Il-Minuti tal-Laqgħa Nru 13 li saret fid-19 ta’ Lulju 2004  ġew konfermati.

  THE CHAIRMAN: L-Onor. Vella

  ONOR. GEORGE VELLA: Punt ieħor li xtaqt inqajjem huwa punt ta’ proċedura.  Il-preżenza tal-MEPs tista’ tikkostitwixxi quorum jew il-quorum irid jsir mingħajrhom?  Jiġifieri jekk ma jkunx hawn quorum pero’ ikun hawn l-MEPs preżenti, niffurmaw quorum bihom? Qed nistaqsi dan għaliex il-kumitat jitkellem fuq disa’ membri.

  THE CHAIRMAN:  Jien intendi ngħid li la l-MEPs m’għandhomx id-dritt tal-vot  ma jistgħux jikkostitwixxu quorum. 

  ONOR. GEORGE VELLA:   Jien qed nistaqsiha biss bħala punt ta’ proċedura.

  THE CHAIRMAN: I am very clear fuqha.   La m’għandhomx id-dritt tal-vot m’għandhomx jiġu magħduda għall-finijiet ta’ quorum. Feel free li ma taqblux miegħi imma dik hi l-attitudni li nieħu jiena.

  ONOR. GEORGE VELLA: Ifhimni, jien mhux qed nistaqsi dan minħabba l-laqgħa tal-lum.  Assolutament it’s not the case  and let’s carry on.  Qed nistaqsi biss bħala punt ta’ proċedura.

  THE CHAIRMAN:  Onor. Membri, huwa pjaċir tiegħi li għall-ewwel darba għandna lil Dr Simon Busuttil li qed jattendi għal din il-laqgħa. Kif korrettament osserva l-Onor. Vella, l-istanding orders jipprovdu għad-dritt ta’ parteċipazzjoni ta’  l-MEPs.  

Nieħu dan l-ispunt biex navża li fit-2 ta’ Novembru fis-6.30 p.m. se ssir laqgħa mal-ħames MEPs  bl-iskop li jkollna skambju ta’ ideat u anke naraw il-modus operandi  ta’ bejnietna.  Insejjaħ issa lil Dr Busuttil.

  ONOR.  SIMON BUSUTTIL:  Sur President, jien min-naħa tiegħi u m’għandix dubju anke f’isem l-erba’ sħabi l-oħra membri tal-Parlament Ewropew, nirreċiproka r-rimarki li għamilt inti.  Huwa ta’ privileġġ għalija li nkun hawnhekk preżenti għal dawn il-laqgħat u xtaqt  nallaċċja mal-punt li għamel l-Onor. Vella dwar l-istanding orders biex forsi wieħed jaħseb ftit fuq dawn l-istanding orders issa li ġejna f’sitwazzjoni li nimplimentawhom.  

L-istanding orders jgħidu li l-membri tal-Parlament Ewropew għandhom id-dritt tal-parteċipazzjoni. Naturalment minn hawn wieħed jiġbed il-konklużjoni li allura rridu noqogħdu attenti meta niġu biex niffissaw il-laqgħat ta’ dan il-kumitat.  Għax ma tridx tidħol f’riskju li l-laqgħat tal-kumitat isiru bi ksur ta’ l-istanding orders jekk kemm-il darba l-laqgħat isiru fi ġranet fejn ikun jidher ċar li d-deputati tal-Parlament Ewropew attwalment ma jkunux Malta. Jien nifhem li hemm problemi prattiċi marbuta ma’ din il-ħaġa, u wieħed jittama li dawn il-problemi jiġu diskussi, b’tama qawwija li tkun tista’ tinstab soluzzjoni fil-laqgħa li se ssir nhar it-Tlieta, 2 ta’ Novembru 2004.    

Mill-kummenti li nisma’ mingħand sħabi l-membri parlamentari l-oħrajn, naf li hemm xewqa kbira u rieda soda min-naħa tagħhom li jattendu għal dawn il-laqgħat ta’ dan il-kumitat biex ikun hemm skambju sħiħ ta’ ideat, bit-tama li  jinbena rapport tajjeb bejn l-MPs u l-MEPs.  Grazzi.

  THE CHAIRMAN: Nieħu gost nosserva li Dr Busuttil illimita ruħu għal żewġ minuti. Donnha qed tiddakkar sew l-abitudni li wieħed jillimita ruħu għal żewġ minuti.  

Li rrid ngħid huwa li meta f’Lulju li għadda f’dan il-kumitat kont b’mod informali tkellimt ma’ wħud mill-membri kemm ta’ naħa u kemm ta’ oħra, bla dubju ta’ xejn kulħadd qabel - mhux biss għax hekk jipprovdu l-istanding orders imma anke għax huwa fl-interess taż-żewġ naħat - li għandu jkun hemm il-parteċipazzjoni u l-preżenza tal-ħames MEPs f’dan il-kumitat. 

Il-problema prattika li qamet u li se terġa’ tqum - jien għalhekk nixtieq li niltaqgħu fit-2 ta’ Novembru ħalli nagħmlu ftit ta’ brainstorming – qiegħda fis-sens li x-xogħol tagħkom jirrikjedi li mit-Tnejn sal-Ħamis tkunu Brussels.  I stand to be corrected iżda jiena hekk ġejt infurmat through Miss Abela. Qaltli li meta ċemplet l-uffiċċju tagħkom f’Lulju li għadda hekk ġiet infurmata. 

Issa t-tradizzjoni u l-konswetudni tagħna hi li dan il-kumitat jiltaqa’ t-Tnejn jew it-Tlieta jew l-Erbgħa, evidentement meta jkun qed jiltaqa` l-Parlament f’sessjoni plenarja.  Jien ma nsibx diffikulta’ li nlaqqa’ l-kumitat nhar ta’ Ġimgħa, biss irrid inkun leali u ngħid li hemm problemi prattiċi. Dan qed ngħidu b’responsabbilta’ għax irrid ukoll  nissalvagwarda l-interessi u x-xewqat tal-membri taż-żewġ naħat.   

L-ewwel ħaġa diġa’ għandna problemi prattiċi biex inlaqqgħu l-kumitat fi ġranet meta ma jkunx hemm safar ta’ membri ta’ naħa jew ta’ oħra.  It-tieni ħaġa qatt ma naf li ltaqa’ xi kumitat on a Friday - hawn min minn fostna għandu esperjenza ħafna iktar minni fuq hekk – u dan apparti l-problemi loġistiċi li wieħed joħloq għall-Parlament kieku kellna nsejħu laqgħa nhar ta’ Ġimgħa minħabba staff u affarijiet bħal dawn. Having said that, naqblu żgur li l-MEPs għandhom ikunu preżenti.  Nixtequha u diġa` tkellimniha, pero’ biex ma ntawwalx nissuġġerixxi li  sakemm m’hawnx kummenti aktar fuq hekk, dan il-punt jiġi ttrattat fil-laqgħa tat-2 ta’ Novembru, 2004.  Pero’ kunu afu li aħna nixtiequ ħafna li għal-laqgħat tagħna tkunu preżenti intom l-MEPs.  

Tajjeb li ngħid li bħala kumitat qbilna li l-MEPs jibdew jirċievu mhux biss l-aġenda iżda anke l-pipeline acquis li aħna nirċievu bħala scrutiny committee u anke l-memos tal-ministri kif preżentati lill-kumitat.  Irrid ngħid ukoll li proprju fil-laqgħa tagħna tal-bieraħ, fejn kellna laqgħa ta’ skrutinju – naturalment din tkun in camera - iddeċidejna li l-MEPs għandhom jibdew jirċievu l-brief tar-research analysts, jiġifieri ta’ l-uffiċjali tal-foreign affairs committee, biex verament ikunu qed jirċievu kulma aħna jkollna għad-dispożizzjoni tagħna.  

Nixtieq issa ninforma uffiċjalment lill-kumitat li għadni kemm ippreżentajt 34 memo  lill-Kamra,  dokumenti li għaddew mill-kumitat ta’ skrutinju u  allura ġew cleared. Fost oħrajn hemm pipeline acquis li kif issuġerixxa l-Onor. Vella ġustament u korrettament għandna nagħmlu enfasi fuqu, għax anke jittratta dwar il-ġlieda kontra l-użu ħażin ta’ l-internet f’dak li għandu x’jaqsam mal-pedofelija. Dan kien wieħed mis-37 memo li ddiskutejna l-bieraħ.   

Irrid ninfurmakom ukoll li għad-dispożizzjoni tagħkom hawn korrispondenza mill-iSpeaker dwar laqgħa ta’ l-IPU li saret f’Settembru ġewwa Ġinevra li għaliha attendew l-Onor. George Vella u l-Onor. Michael Gonzi. Għandna wkoll ir-rapport li ġie ppreżentat lilna.  Ninfurmakom wkoll li kif kont wegħedt fis-sajf, iż-żewġ research analysts addetti ma’ dan il-kumitat se jmorru l-House of Commons nhar it-Tnejn li ġej fejn se jkunu assigned mal-counterparts tagħhom. Dawn se jattendu l-iscrutiny committee tal-House of Commons, fejn allura se jkunu preżenti l-ministri tal-Gvern Ingliż li jagħmlu l-preżentazzjoni tagħhom lill-kumitat ta’ skrutinju. 

Irrid ukoll ninforma lill-kumitat li ż-żjara tagħna fil-Libja, jekk Alla jrid, se ssir bejn id-19 u l-20 ta’ Novembru, 2004. Jien ġejt mitlub niltaqa’ ma’ Suleiman Shahumi, l-international secretary li kien Malta dan l-aħħar u li flimkien miegħu ddiskutejna din iż-żjara.   Huwa stieden lill-membri tal-kumitat kollu biex nżuru l-Libja. Din se tkun l-ewwel darba li l-foreign affairs committee, en bloc, se jkun żar il-Libja u din iż-żjara se sseħħ proprju ftit ġimgħat wara dik tal-ministru ta’ l-affarijiet barranin u tal-prim ministru ta’ pajjiżna.  Jiena ġejt ukoll mistieden biex nindirizza l-People’s Congress tal-Libja u ftehemna wkoll fuq outline ta’ l-agenda f’dan is-sens: 

“Illegal migration, relazzjonijiet bilaterali, il-parteċipazzjoni tal-Libja f’fora internazzjonali speċjalment f’dawk tal-Mediterran u investiment f’Malta u fil-Libja min-naħa tal-Maltin u viċeversa l-Libjani.”  

Dan huwa l-outline ta’ l-agenda. Ħossukom liberi li tissuġġeruli items li tħossu li għandna niddiskutu - għandi niltaqa’ maċ-chargé d’affaires Libjan ħmistax oħra biex nikkonkludu l-agenda - ħalli ninkluduhom fl-agenda tal-laqgħa li se ssir fi Tripli.   

Issa l-Onor. Evarist Bartolo se jagħti lill-kumitat résumé ta’ laqgħa li huwa attenda għaliha fi Praga f’Settembru li għadda. Jiena ktibt liż-żewġ whips biex jirresponsabbilizzawna  bħala deputati biex sakemm huwa possibbli,  jibda jingħata rendikont lil dan il-kumitat minn kull deputat li jsiefer fuq xogħol parlamentari.  Dan għandu jkun résumé fil-qosor u llum għandna l-ewwel wieħed f’dan is-sens mill-Onor. Bartolo li huwa wkoll membru ta’ dan il-kumitat.  Biex inkun ġust ma’ l-Onor. Membru, irrid ngħid li fil-fatt huwa kien qalli li jixtieq jagħmel dan ferm qabel li nkitbet dik l-ittra lill-whips.   L-Onor. Bartolo.

  ONOR. EVARIST BARTOLO: Sur President, din il-laqgħa li saret fl-24 ta’ Settembru, 2004 fi Praga u li kienet miftuħa mill-ex President Vaclav Havel, kienet tittratta “It-Tkabbir ta’ l-Unjoni Ewropea:  Responsabbilta’ Ri-inforzata”, fejn is-suġġett kien il-politika ta’ żvilupp ta’ l-Unjoni. Din kienet organizzata minn NGO jisimha CONCORDE għax hawn diversi NGOs f’Malta li huma responsabbli għall-attivitajiet li jsiru f’pajjiżi li qed jiżviluppaw. 

Din il-laqgħa li kienet indirizzata wkoll minn Poul Nielsen,  kienet pjuttost kritika fil-konfront tal-politika ta’ żvilupp ta’ l-Unjoni Ewropea għax l-NGOs qed jgħidu li min-naħa waħda l-Unjoni għandha target li tagħti 0.33% tal-ġid nazzjonali bħala għajnuna lill-pajjiżi li qed jiżviluppaw – u bħalissa qiegħda ħafna ‘l bogħod milli tilħaq dan it-target - imma mbagħad min-naħa l-oħra, bil-politika kummerċjali  tagħha li żżomm lura l-esportazzjoni ta’ prodotti minn pajjiżi fqar milli jidħlu fis-suq tagħha, l-Unjoni qed tikkaġuna l-faqar u l-esklużjoni soċjali li suppost trid tiġġieled bil-politika tagħha ta’ żvilupp. Allura l-NGOs qed jgħidu li jekk l-Unjoni trid tkun serja, hemm bżonn li torbot flimkien il-politika kummerċjali tagħha biex tgħin lill-pajjiżi li qed jiżviluppaw u mhux sempliċement tgħolli l-kuntribuzzjoni ta’ dawn l-istess pajjiżi li qed jiżviluppaw.  Dan il-punt kien  enfasizzat ħafna, Sur President.

Qalu wkoll li l-għajnuna li l-Unjoni Ewropea tagħti lil diversi pajjiżi mhux qed tiġi monitored sew u staqsew fejn qed imorru l-flus u fiex qed jintnefqu. Hemm kontroversja wkoll għax hemm xi pajjiżi li jridu li l-għajnuna militari u l-għajnuna fil-qasam tad-difiża titqies bħala għajnuna għall-iżvilupp, u dawn l-għaqdiet non-governattivi qed jgħidu li dan m’huwiex aċċettabbli  għax imbagħad nispiċċaw li jekk tgħodd ukoll il-militar u d-difiża, il-kontribuzzjoni min-naħa tal-pajjiżi membri fl-Unjoni Ewropea lill-pajjiżi li qed jiżviluppaw titla’ ħafna meta attwalment n-nefqa fuq l-edukazzjoni, is-saħħa, ir-riżorsi u l-investiment u affarijiet oħra bħal dawn hija minima.  Fil-fatt ikkwotaw lil Jeffrey Sachs meta indirizza lill-Ġnus Magħquda  u  ddikjara li qegħdin f’sitwazzjoni fejn waqt li għall-armi fid-dinja jmorru euro 500 biljun, fuq għajnuna jmorru biss euro 15 biljun, Sur President.

L-aħħar punt li ssemma kien il-millennium development goals li skond il-Ġnus Maqgħuda suppost jridu jintlaħqu f’diversi oqsma ta’ l-edukazzjoni, ta’ l-iżvilupp u ta’ l-investiment. Dawn qed jgħidu li l-ewwelnett hemm bżonn li l-Unjoni Ewropea nnifisha timmoniterja kemm qed tilħaqhom hi stess dawn id-development goals - jiġifieri l-ammont ta’ nies li jgħixu fil-faqar u f’esklużjoni soċjali fil-pajjiżi ta’ l-Unjoni stess - u staqsew x’passi qed tieħu biex ma tħallix dan  isir fil-pajjiżi membri tagħha u mbagħad fil-pajjiżi l-oħra li qed jiżviluppaw. L-enfasi kienet fuq li - u hawnhekk nirrepeti cliché li ntqalet hemmhekk – inutli tagħti l-frak li jaqa` mill-mejda bħala għajnuna jekk bil-politika kummerċjali tagħha, speċjalment fil-qasam tal-politika agrikola komuni, l-Unjoni Ewropea  tibqa’ żżomm prodotti tal-pajjiżi fqar milli jidħlu fis-suq tagħha.  Insomma rrepetew l-istorja tas-soltu li dawn mhux ħuta x’jieklu għandhom bżonn iżda qasba biex jistadu biha.  U l-qasba biex jistadu biha hija l-politika ekonomika, u ‘l hemmhekk qed jimbuttaw lill-Unjoni Ewropea biex taħdem.

  THE CHAIRMAN: Prosit u grazzi ħafna. Mela issa nistgħu ngħaddu għall-preżentazzjoni ta’ l-Onor. Michael Frendo.   

MALTA U L-ĠNUS MAGĦQUDA

  ONOR. MICHAEL FRENDO:  Nixtieq naqsam din il-preżentazzjoni tiegħi f’żewġ partijiet billi  l-ewwel nitkellem dwar l-assemblea ġenerali tal-Ġnus Magħquda u mbagħad iż-żewġ items l-oħrajn wieħed jista’ jeħodhom flimkien.   Fuq talba tiegħek, Sur President, nixtieq nitkellem fuq il-kontribut li Malta tagħti fil-Ġnus Maqgħuda u kif Malta tħares lejn il-Ġnus Magħquda bħala parti mill-politika barranija tagħha. 

L-ewwel punt li rrid nagħmel hu li l-multilateraliżmu  huwa kolonna tal-politika barranija ta’ Malta u nistgħu liberament ngħidu li minn dejjem hekk kien, kien min kien fil-gvern.  Aħna nemmnu li azzjoni kollettiva, partikolarment fi ħdan il-Ġnus Magħquda, fuq livell kemm reġjonali kif ukoll globali, hija indispensabbli biex wieħed jippromwovi l-ġid tal-komunita’ internazzjonali.  Dan huwa punt importanti, aktar u aktar meta qegħdin ngħixu fi żmenijiet fejn hawn min għandu verżjoni differenti mill-multilateraliżmu, u allura importanti li nenfasizzaw li l-multilateraliżmu huwa wieħed mill-prinċipji li jiddefenixxu l-politika barranija Maltija. U din m’hijiex xi ħaġa li bdiet illum imma hija xi ħaġa konsistenti tul is-snin tal-politika barranija ta’ pajjiżna, Sur President.

Il-pajjiż tagħna beda jkun attiv fil-Ġnus Magħquda immedjatament wara l-indipendenza. Fil-fatt aħna sirna membri tal-Ġnus Magħquda fl-1 ta’ Diċembru 1964, jiġifieri f’inqas minn tliet xhur wara li sirna pajjiż indipendenti. Minn dakinhar Malta saret parti mill-aġenziji kollha speċjalizzati tal-Ġnus Magħquda u anke ta’ l-organizzazzjonijiet relatati, inkluż il-qorti kriminali internazzjonali u organizzazzjonijiet oħra. Malta tieħu sehem attiv fid-diversi bodies tal-Ġnus Magħquda, partikolarment fl-assemblea ġenerali u kien hemm żmien ukoll meta Malta ġiet eletta għal ċerti entitajiet b’membership limitat. 

Mill-1983 sa l-1984 Malta kienet membru tal-kunsill tas-sigurta’, kienet darbtejn fl-ECOSOC, kienet ukoll fl-executive boards tal-FAO, tad-WHO, tal-UNESCO, ta’ l-international seabed authority, ta’ l-organisation for the prohibition of chemical weapons u darbtejn ta’ l-ILO, u sal-lum għadha membru tal-bord eżekuttiv ta’ l-IMO.  F’din l-aħħar organizzazzjoni li semmejt naturalment aħna għandna interess nazzjonali  qawwi għaliex aħna wieħed mill-ikbar reġistri marittimi li hawn fid-dinja.    

Sur President, irrid ngħid ukoll li Malta għadha sal-lum tagħmilha ta’ rapporteur u membru tal-bureau tal-kumitat dwar l-eżerċizzju tad-drittijiet inaljenabbli tal-poplu Palestinjan, li huwa parti mill-assemblea ġenerali tal-Ġnus Magħquda u għadha attiva u rapporteur f’dan il-kumitat innifsu. Din hija waħda mill-attivitajiet importanti li pajjiżna jagħmel fi ħdan il-qasam tal-Ġnus Magħquda wkoll.   

Il-parteċipazzjoni tagħna m’hijiex biss ċentrata fi New York imma għandna rappreżentanza wkoll f’Ġinevra, Vjenna, Ruma u Pariġi u nsegwu wkoll minn kapitali oħrajn bħal Londra, Madrid u The Hague missjonijiet oħra li jaqdu żewġ funzjonijiet, kemm funzjoni bilaterali mal-pajjiż fejn inkunu qegħdin akkreditati kif ukoll ma’ l-organizzazzjoni internazzjonali li tinzerta tkun qiegħda f’dak il-pajjiż innifsu.  Per eżempju, f’Londra permezz tal-high commission tagħna, għandna wkoll persuni li jieħdu ħsieb l-international maritime organisation. Allura b’dan il-mod inkunu qegħdin wkoll naqdu l-funzjonijiet tagħna ta’ rappreżentanza b’mod iktar cost-effective biex inkunu nistgħu nilħqu ż-żewġ skopijiet.  

Sur President, hemm ċerti issues li huma ta’ relevanza kbira mhux biss għalina imma għal kulħadd, issues li għandhom x’jaqsmu mat-terroriżmu, mar-refuġjati,  ma’ l-immigrazzjoni, mal-promozzjoni tad-drittijiet tal-bniedem u ma’ l-importanza għar-rispett tad-dritt internazzjonali.  Fuq dan l-aħħar punt xtaqt ngħid li fl-ispeech li għamel lill-assemblea ġenerali tal-Ġnus Maqgħuda f’Settembru 2004, il-prim ministru  enfasizza l-importanza tad-dritt internazzjonali u li l-Ġnus Maqgħuda tkun il-pern li madwaru jdur l-iżvilupp u anke l-implimentazzjoni tad-dritt internazzjonali.  Dan kien ukoll rifless  fl-ispeech li għamel Kofi Annan fejn talab li jkun hemm the rule of international law, punt li fil-fatt issemma wkoll bl-iktar mod enfatiku fl-ispeech tal-prim ministru. Għax ngħiduha kif inhi, jekk temmen fil-multilateraliżmu toħroġ waħedha li inti tagħmel enfasi fuq ir-rispett tad-dritt internazzjonali.   

Malta ħadet sehem f’diversi votazzjonijiet li jitkellmu dwar dan. L-aħħar vot li jien naħseb għandi nsemmi  għax huwa vot li jenfasizza l-impenn għall-fatt li d-dritt internazzjonali jrid jiġi mħares, huwa l-vot fl-assemblea ġenerali li dwaru kien hemm l-advisory opinion ta’ l-international court of justice. Qed nirreferi għall-vot dwar il-ħajt diviżorju fit-territorju Palestinjan. Hemmhekk Malta  flimkien mal-membri l-oħra ta’ l-Unjoni Ewropea vvotat favur riżoluzzjoni li titlob li dik l-advisory opinion tiġi implimentata u rrispettata. Dan huwa eżempju ieħor ta’ kif id-dritt internazzjonali għandu jservi bħala r-rule of law fir-relazzjonjiet bejn il-pajjiżi u anke bejn il-popli.

Ħwejjeġ oħra ta’ interess partikolari għalina huma affarijiet li għandhom x’jaqsmu mal-baħar, partikolarment l-liġi dwar il-baħar li Malta kienet marbuta magħha mill-bidunett, aspetti dwar reġistri, dwar kummerċ internazzjonali bil-baħar kif ukoll affarijiet li għandhom x’jaqsmu mal-paċi, is-sigurta’ u l-koperazzjoni fir-reġjun tal-Mediterran.  Dawn ukoll huma affarijiet li Malta tieħu sehem attiv fihom u tenfasizzahom fil-politika tagħha.   Sur President, b’mod ġenerali din hija introduzzjoni għall-aspetti tax-xogħol li Malta tagħmel fil-Ġnus Maqgħuda.  

RELAZZJONIJIET BEJN MALTA U L-LIBJA

ONOR MICHAEL FRENDO:  Biex nieħu spunt minn dak li qal il-prim ministru fl-ispeech li għamel lill-assemblea ġenerali tal-Ġnus Maqgħuda, f’kuntest reġjonali aħna nilqgħu l-iżvilupp tad-deċiżjoni tal-Libja li tirrinunzja għal kull programm ta’ weapons of mass destruction u l-iżvilupp li bih l-Libja tista’ tagħti wkoll sehem iktar b’saħħtu fil-qasam tas-sigurta’ u l-koperazzjoni Ewro-Mediterranja. Fil-fatt fi New York il-prim ministru enfasizza l-importanza li wieħed jagħti appoġġ għal żviluppi bħal dawn.   

Dan l-istess aspett ħareġ ukoll mid-deċiżjoni tal-general affairs and external  relations council ta’ l-Unjoni Ewropea li għadu kif iltaqa’ u li fil-fatt addotta ċerti konklużjonijiet dwar il-Libja.  Jien ipparteċipajt fid-dibattitu u tajt appoġġ sħiħ  għall-konklużjonijiet tal-kunsill, fejn għall-ewwel darba l-Unjoni Ewropea qed taċċetta li timbarka fuq dik li qed tissejjaħ a policy of engagement with Libya, u cioe’ li jkun hemm politika fejn wieħed jingaġġa f’dibattitu u azzjoni mal-Libja. Fil-fatt il-kunsill ddeċieda li jagħmel diversi affarijiet, Sur President. 

Per eżempju, hawnhekk għandi kopja tal-verżjoni provisional tal-konklużjonijiet tal-general affairs and external relations council dwar il-Libja – din dehret ftit ilu fuq il-website u qed inressaqha quddiem il-kumitat għad-dispożizzjoni tal-membri – fejn jingħad li għandha titneħħa kull applikazzjoni tal-miżuri restrittivi, ta’ kull sanzjoni li kienu ġew sospiżi u li issa tneħħew kompletament, u anke li għandu jitneħħa kompletament l-arms embargo.  Din hija xi ħaġa li lilna tolqotna indirettament għaliex waħda mill-problemi li għandha l-Libja bla dubju ta’ xejn hija li tagħmel policing tal-kosta enormi li għandha.  Ċertament   it-tneħħija ta’ l-arms embargo tista’ ttejjeb il-possibbilta’ u l-kapaċita’ li l-Libja tagħmel preċiżament dan.   

Dan il-kunsill tkellem ukoll  fuq code of conduct on arms exports li l-Unjoni Ewropea għandha u allura kwalunkwe esportazzjoni ta’ armi trid tkun skond dan il-code of conduct.  Tkellem ukoll fuq missjoni teknika biex il-Libja tingħata assistenza ħalli tiġi kkumbattuta l-immigrazzjoni llegali, f’liema missjoni teknika Malta wriet interess u offriet is-servizzi tat-tekniċi tagħha biex tkun parti minnha. II-kunsill tkellem ukoll fuq att ta’ solidarjeta’ ma’ dawk it-tfal f’Benghasi li l-maġġoranza tagħhom kienu ġew infettati bl-HIV.  Hawnhekk ukoll irrid ngħid li Malta offriet esperti mediċi biex tkun parti minn pjan ta’ azzjoni ta’ l-Unjoni b’turija ta’ solidarjeta’ mal-Libja.  Hawn ukoll li l-kunsill se jsegwi mill-qrib is-sitwazzjoni tad-drittijiet tal-bniedem fil-Libja.  Il-kunsill jgħid ukoll li lest jeżamina mandat min-naħa tal-kummissjoni  għal negozjati bl-iskop li jintlaħaq ftehim dwar fisheries mal-Libja. 

Punt strateġiku u importanti huwa li fid-dikjarazzjoni hemm espressjoni ċara tax-xewqa li l-Libja tintegra ruħha kompletament fil-proċess ta’ Barcelona u  fil-verita’ kollha, il-kunsill qed jiddikjara li l-objective ta’ din il-policy of engagement huwa li naslu għall-integrazzjoni sħiħa tal-Libja fil-proċess ta’ Barcelona, u allura fil-proċess Ewro-Mediterranju, hekk kif il-Libja taċċetta d-dikjarazzjoni ta’ Barcelona u taċċetta wkoll l-acquis ta’ Barcelona.   Naturalment irrid ngħid li dawn huma punti li jien qajjimt fid-diversi laqgħat li kelli fil-Libja kif ukoll fl-aħħar laqgħa li kelli ma’ Shalgam meta akkumpanjajt lill-prim ministru fuq żjara ġewwa l-Libja.  

Jiena semmejt ukoll il-punt li wieħed jifhem li l-Libja għandha missjoni partikolari bħala pajjiż Afrikan.   Din il-missjoni l-Libja tagħtiha importanza kbira għax tħares lejn l-Afrika bħala kontinent li fih hija mill-iktar attiva, partikolarment fl-Unjoni Afrikana. Pero’ dan m’għandux inaqqas mir-relevanza tal-Libja bħala pajjiż Mediterranju, u  aħna nilqgħu kwalunkwe sitwazzjoni fejn il-Libja tersaq u ssir parti mill-proċess ta’ Barcelona u tagħti l-kontribut tagħha fi ħdan il-proċess Ewro-Mediterranju billi tintegra ruħha b’mod sħiħ f’dan il-proċess.  Naturalment din hija għażla libera u għażla sovrana li jrid jagħmel biss il-poplu Libjan, Sur President.  

Aħna nirrispettaw kwalunkwe deċiżjoni li tieħu l-Libja u li jieħu l-Gvern Libjan,  sew jekk tkun deċiżjoni li tipparteċipa u anke li ma tipparteċipax, imma naħsbu wkoll - u dawn huma ħsebijiet li jiena esprimejt wkoll ma’ Shalgam kif ukoll ma’ Shahumi, fid-diversi laqgħat li kelli magħhom - li dan huwa importanti ħafna għall-istabilita’ u għar-relevanza tal-politika Mediterranja li l-Libja tkun ukoll parti minn dan il-proċess.

Jien inħoss li r-relazzjonijiet ta’ Malta mal-Libja huma relazzjonijiet eċċellenti u mill-qrib li wkoll ġew espressi fil-laqgħat kollha li kien hemm  - jien kont preżenti għalihom  - mhux biss ma’ Shoukri Ghanem imma wkoll mal-Kurunell Ghaddafi. F’dawn il-laqgħat kien hemm espressjonijiet ta’ ħbiberija min-naħa ta’ żewġ  pajjiżi ġirien li jirrispettaw lil xulxin u jirrispettaw l-għażliet li għamlu, u jiena naħseb li għandna nkomplu naħdmu biex insaħħu dawn ir-relazzjonijiet.

  THE CHAIRMAN: Grazzi ħafna. Issa nistgħu ngħaddu għall-mistoqsijiet u jekk ma jimpurtax nibda jien.  Dwar l-immigrazzjoni llegali u vis-á-vis l-proposta Ġermaniża li issa sirna nafu li hemm ħafna oppożizzjoni għaliha, jiġifieri l-proposta ta’ kampijiet ta’ akkoljenza fl-Afrika ta’ Fuq,  tistax u intix f’pożizzjoni li taġġornana dwar żviluppi fuq din il-materja?  Tistax ukoll  taġġornana dwar l-issue ta’ visas għall-Maltin u l-Libjani? 

  ONOR. MICHAEL FRENDO: Sur President, naturalment l-immigrazzjoni illegali kienet ukoll parti mill-punti diskussi.  Min-naħa tiegħi jien esprimejt id-diffikulta` li Malta għandha biex tilqa’ numru daqshekk kbir ta’ immigranti illegali, xi ħaġa li tagħmel pressure enormi fuq il-mod ta’ kif nistgħu nagħtu akkoljenza denja lil dawn il-persuni, li sfortunatament ħafna minnhom jispiċċaw f’idejn persuni li jagħmlu negozju anke minn din ix-xewqa bażika li bniedem ikun jista’ jgħix ħajja aħjar.  Jiġifieri jien esprimejt id-diffikulta` tagħna bħala pajjiż b’densita` ta’ popolazzjoni għolja ħafna. 

Jidher ċar ukoll li l-Libjani għandhom preokkupazzjoni kbira għall-fatt li l-immigrazzjoni illegali fil-Libja nnifisha hija problema massiċċa, għax hemm min isemmi li hemm bejn miljun u żewġ miljuni.   Naturalment teżisti politika ta’ ripatrijazzjoni u Malta timxi skond l-obbligi internazzjonali tagħha dwar dan.  Jidher ċar ukoll li ma ntlaħaqx qbil dwar li jkun hemm postijiet ta’ akkoljenza, fil-laqgħa li kien hemm bejn il-ħames pajjiżi l-kbar ta’ l-Unjoni Ewropea, l-hekk imsejħa G5, fejn il-ministri ta’ l-affarijiet interni ddiskutew din l-issue ta’ l-immigrazzjoni illegali. Għal din  il-proposta Taljana u Ġermaniża li nifhem li  għandha l-appoġġ tar-Renju Unit, jidher li hemm l-oppożizzjoni netta ta’ Franza u Spanja.   

Naturalment aħna nħossu li importanti li pajjiż żgħir bħal Malta u pajjiżi oħra li qegħdin fil-fruntiera jsibu l-appoġġ ta’ sħabhom fl-Unjoni Ewropea.  Din m’hijiex materja li għandha titħalla biss għall-pajjiżi tal-fruntiera. Din hija problema tar-reġjun kollu u allura filwaqt li aħna nħossu li in the long-term m’hemmx dubju li rridu nħarsu lejn issues ta’ żvilupp - punt li semma’ l-Onor. Evarist Bartolo fil-bidu ta’ din il-laqgħa, pero’ dawk huma soluzjonijiet long-term - soluzzjonijiet immedjati jitolbu sens ta’ solidarjeta’ bejn il-pajjiżi kollha tar-reġjun, kemm min-naħa Ewropea kif ukoll min-naħa ta’ l-Afrika ta’ Fuq.     

Għar-rigward tal-visas nista’ ngħidlek li dik hija issue ta’ priorita` għalija bħala ministru ta’ l-affarijiet barranin.  Malta għamlet minn kollox biex tagħmel transizzjoni mill-iktar smooth minn sitwazzjoni fejn m’għandekx bżonn visa għal waħda fejn għandek bżonn visa.  Fil-fatt ftaħna konsolat separat mill-ambaxxata biex inkunu nistgħu nagħtu servizz aħjar u kelli l-okkażjoni nżur dan il-konsolat, kemm qabel kif ukoll wara li nfetaħ u stajt nara b’għajnejja stess kif dan il-konsolat qed jopera. Nista’ ngħid li anke ngaġġajna mpjegati Libjani fil-konsolat sabiex dawk li jmorru biex japplikaw għall-visa jsibu persuna ta’ nazzjonalita’ Libjana tilqagħhom. Ħriġna numru kbir ta’ visas - jekk m’iniex sejjer żball ‘l fuq minn 6,000 - li persentaġġ sostanzjali minnhom huma multiple-entry visas għall-perijodu ta’ tliet xhur.  

Sfortunatament sibna xi diffikultajiet biex dawk il-Maltin fi triqthom lejn il-Libja jkollhom ukoll il-ħruġ tal-visa faċilitat, anke jekk nikkonċedi li min-naħa Libjana hemm rieda qawwija biex din tiġi rranġata.  Ix-chargé d’affaires il-ġdid qed jagħmel l-isforzi kollha tiegħu biex il-ħruġ ta’ visas jiġi ffaċiliatat, pero’ naħseb li baqgħalna biex naslu għal soluzzjoni ta’ din l-issue.  Jien nemmen li rridu nsibu soluzzjoni fit-tul, li tagħti l-possibbilta’ lil dawk li qegħdin fil-kummerċ, b’mod partikolari lil dawk f’pajjiżna u fil-Libja, li jivvjaġġaw mingħajr diffikulta` bejn iż-żewġ pajjiżi, billi jkollna l-possibbilta’ ta’ multiple-entry visa għall-perijodu twil. 
Irrid ngħid ukoll li hemm proposta konkreta u dettaljata min-naħa tal-parti Maltija li jien ressaqt verbalment fil-laqgħa li kelli ma’ Shalgam fil-Libja waqt iż-żjara tal-prim ministru. Din għamilniha wkoll bil-miktub permezz ta’  verbal note ftit taż-żmien ilu u qed tiġi kkonsidrata mill-awtoritajiet Libjani. Naturalment nistennew li jkun hemm żviluppi dwar dan.  Aħna dejjem lesti li niltaqgħu u niddiskutu.  Fil-fatt hemm ukoll l-impenn li t-team tekniku jkun jista’ jiltaqa’  wara r-Ramadan biex jitkellem dwar dan.  Pero` hemm ukoll, nerġa’ ngħid, proposti konkreti u dettaljati li aħna għaddejnihom bil-miktub lill-Gvern Libjan biex ikun jista’ jara jistax iżidhom mal-ftehim li diġa’ għandna fuq il-visas.  

  THE CHAIRMAN:  L-Onor. Brincat.

  ONOR. LEO BRINCAT:  Xtaqt nagħmel xi mistoqsijiet, l-ewwelnett fuq il-UN u xi żewġ mistoqsijiet oħra fuq il-Libja, jekk ma jimpurtax.  Xtaqt inkun naf x’inhi l-pożizzjoni tal-Gvern Malti dwar il-proċess ta’ riforma interna fil-UN,  proċess li qed jiġi mbuttat ‘il quddiem minn Kofi Annan innifsu.  U b’rabta ma’ din il-mistoqsija toħroġ mistoqsija oħra naturali għax biex ikollok riforma li tirnexxi, ma tistax tirnexxi jekk ma jkunx hemm l-impenn ta’ l-istati membri nfushom.  Inutli wieħed jippjana fuq il-karta jekk ma jkunx hemm l-impenn ta’ l-istati membri nfushom. Fil-fehma tiegħek bħala foreign minister li attendejt għall-ftuħ tal-general assembly, kemm taħseb li huwa qawwi fil-prattika dan l-ispirtu ta’ riforma?  

Xtaqt ukoll inkun naf x’inhi l-pożizzjoni tal-Gvern Malti dwar il-kompożizzjoni futura li qed tintniseġ fil-każ tal-kunsill tas-sigurta’ u  jekk f’dawn l-aħħar xhur sarx xi lobbying speċifiku għall-appoġġ min-naħa ta’ Malta bħala EU member state minn stati membri oħrajn li forsi għandhom interess li jsibu posthom fuq bażi permanenti fil-kunsill tas-sigurta’.   Ngħaddi issa biex nistaqsi xi ħaġa fuq il-Libja, Sur President.   

L-ewwelnett kif diġa’ intqal, jidher li hemm il-ħsieb li fid-19 jew fl-20 tax-xahar id-dieħel titla’ delegazzjoni l-Libja.  Bħal kull membru ieħor ta’ dan il-kumitat jien nixtieq li din tkun żjara produttiva u mhux sempliċement żjara ta’ korteżija u naħseb li jkun xieraq li jiġi żgurat li dan il-kumitat qabel jitla’, jingħata briefing komprensiv mill-ogħla uffiċjali tal-foreign office ħalli din iż-żjara tħalli l-frott.  

Fuq il-kwestjoni tal-visas irrid ngħid li filwaqt li ħadt nota tal-punti ta’ aġġornament li semma l-Onor. Frendo, xtaqt inkun naf mill-esperjenza u mill-iskambji li kellu ma’ ministri oħrajn ta’ l-affarijiet barranin – hawn  qed nirreferi għall-ministri ta’ l-affarijiet barranin ta’ pajjiżi li bħalna ssieħbu fl-Unjoni Ewropea fl-1 ta’ Mejju ta’ din is-sena   - jekk dawn kellhomx u għadx għandhom problemi dwar il-ħruġ ta’ visas min-naħa Libjana għan-negozjanti u l-ħaddiema tagħhom li jkunu jridu jmorru fuq xogħol il-Libja, kif għandha u kellha Malta f’dawn l-aħħar xhur.  

THE CHAIRMAN: Il-Ministru.

  ONOR. MICHAEL FRENDO:  Aħna għadna ma ħadniex pożizzjoni uffiċjali dwar ir-riforma fil-Ġnus Magħquda.  Hija xi ħaġa li qed inħarsu lejha, xi ħaġa li qed nikkonsidraw, partikolarment l-issue tal-kunsill tas-sigurta’ u ta’ kif dan għandu jirrifletti realtajiet tal-lum.  Ngħid biss f’dan l-istadju li aħna naraw li d-dinja nbidlet minn wara t-tieni gwerra dinjija u naħseb li l-kredibilita` u l-leġittimita` tal-Ġnus Magħquda għandha wkoll b’mod ġenerali tirrifletti dan.  

Naturalment aħna nilqgħu kull possibbilta` li iktar pajjiżi f’xi mument jew ieħor ikollhom iċ-ċans li jkunu fil-kunsill tas-sigurta’ għaliex din lilna bħala pajjiż żgħir toffrilna l-possibbilta` li jkollna aktar preżenza f’dan il-body tant importanti u li nemmen li għandu jsir aktar importanti jekk verament inħaddnu l-multilateraliżmu.  Fil-fatt, dan huwa prinċipju li kif għedt qabel aħna nemmnu fih u naħseb li dejjem lesti nsostnuh bħala pajjiż, ikun min ikun fil-gvern u hi x’inhi l-politika barranija tal-partit li jinzerta fil-gvern f’dak il-mument.

Irrid ngħid li kellna lobbying mhux biss min-naħa tal-pajjiżi membri ta’ l-Unjoni Ewropea -  kif jaf l-Onor. Membru hemm pajjiżi fl-Unjoni li wkoll qegħdin jikkontendu li għandu jkollhom siġġu permanenti fil-kunsill tas-sigurta’ - imma kellna lobbying ukoll minn pajjiżi li m’humiex fl-Unjoni.  Ma naħsibx li huwa l-każ li noqgħod insemmi l-pajjiżi li kellmuna, imma nista’ nikkonferma li kellna lobbying minn pajjiżi kbar li huma ta’ ċerta portata, b’ekonomija mill-iktar qawwija fid-dinja, li qegħdin jikkontendu li huma wkoll  għandu jkollhom siġġu permanenti.  

Qegħdin nosservaw ukoll kif qed jiżviluppaw l-affarijiet.  Irrid ngħid li pero` wieħed għandu ġustament jgħid li b’solidarjeta` mal-pajjiżi membri ta’ l-Unjoni, l-ewwel lealta’ tagħna hija lejn l-istati membri ta’ l-Unjoni Ewropea. Pero` anke hemm nafu li jista’ jkun li wieħed irid jagħmel l-għażliet u allura dawk l-għażliet irridu nagħmluhom f’dak li naħsbu li huwa l-aħjar interess ta’ pajjiżna.  

Għar-rigward taż-żjara fil-Libja u l-briefing, nista` ngħid li naqbel assolutament ma’ l-Onor. Membru. Fil-fatt diġa` tkellimt mal-president tal-kumitat u għidtlu li nixtieq ħafna li jkollna briefing ta’ din in-natura.  Fil-fehma tiegħi huwa fl-interess nazzjonali li briefing bħal dan isir ukoll b’mod konfidenzjali biex il-membri kollha jkollhom l-informazzjoni kollha neċessarja ħalli x-xogħol tagħna fl-interess tal-pajjiż isir fuq il-livelli kollha.  

Jiena nemmen ħafna li dan il-kumitat għandu ħafna x’jagħti fir-relazzjonijiet ma’ pajjiżi oħrajn, inkluż mal-Libja u nixtieq ngħid li anke jien bħala membru tal-kumitat, inħossni fid-dover li nagħti l-appoġġ kollu neċessarju lill-kumitat biex ikun ippreparat dwar l-aspetti kollha tal-laqgħat li jkollu.  Jiġifieri din hija xi ħaġa li nemmen li għandha ssir u nimpenja ruħi li ssir qabel ma ssir iż-żjara, ovvjament aġġornata sa dak il-mument għaliex fil-verita` ir-relazzjonijiet tagħna huma relazzjonijiet dinamiċi.

L-informazzjoni li għandi jien dwar il-visas – biss m’hijiex xi informazzjoni xjentifika - hija li iva hemm pajjiżi oħrajn li għandhom l-istess problemi għar-rigward tal-ħruġ tal-visas.  Din hija l-informazzjoni li għandi, pero’  mill-banda l-oħra l-oġġettiv tiegħi huwa li l-Maltin ikunu f’sitwazzjoni daqsxejn aħjar għaliex nafu li Malta tul is-snin, minn mindu saret pajjiż indipendenti fl-1964, waħda mill-ewwel jekk mhux l-ewwel ambaxxata li fetħet kienet fil-Libja.  Barra minnhekk, il-Libja dejjem kienet ġar ta’ importanza partikolari u r-relazzjonijiet ta’ Malta mal-Libja baqgħu għaddejjin b’saħħithom u tajbin, anke fi żmenijiet meta pajjiżi oħrajn ma kellhomx relazzjonijiet tant tajbin mal-Libja. 

Jiena naħseb li din ir-relazzjoni ta’ viċinanza għandna nsaħħuha u għandna nsibu metodu - u dan biex nidħol fil-qalba ta’ l-objective tal-proposti li aħna qegħdin nagħmlu għall-ħruġ ta’ visas – biex  naslu f’sitwazzjoni fejn filwaqt li nsegwu r-regoli kollha neċessarji għall-ħruġ tal-visas, niffaċilitaw il-moviment ta’ persuni bejn pajjiżna u l-Libja u viċiversa permezz ta’ multiple-entry visa.  B’dak  il-mod inkunu nistgħu nagħmluha aktar faċli li wieħed  jagħmel il-kummerċ, u naturalment din tkun xi ħaġa ffokata għal  min jagħmel il-business għax dik hija l-akbar area fejn bħalissa għandna problema.  Iva, qegħdin nittakiljawha u se nkomplu nittakiljawha sakemm insolvuha.  

  THE CHAIRMAN:  L-Onor.  Michael Asciak.

  ONOR. MICHAEL ASCIAK:  Sur President, fl-aħħar ta’ Settembru saru  l-ewwel laqgħat tal-kumitati tal-Parlament Ewro-Mediterranju. Għal dawn il-laqgħat attendejna jiena, l-Onor. George Vella u l-Onor. Mario Galea min-naħa tal-Parlament Malti u Dr. Simon Busuttil u Mr Louis Grech  min-naħa tal-Parlament Ewropew.  Fil-kumitat li attendejt għalih jiena għamilt diskors fuq din il-kwestjoni tal-Libja, li hija fost dawk il-pajjiżi fil-Mediterran li għadhom m’humiex membri tal-Euro-Med. L-appell tiegħi biex il-Libja tintegra ruħha fil-proċess Ewro-Mediterranju tista’ tgħid li ntlaqa` tajjeb mid-delegati kollha. Pero` li rrid nistaqsi fuq din il-kwestjoni huwa jekk hemmx xi ċaqliq min-naħa tal-kunsill tal-ministri, fis-sens li l-Libja tiġi mistiedna biex tidħol fil-proċess ta’ Barcelona.

  ONOR. MICHAEL FRENDO:  Iva, hemm għaliex għall-ewwel darba għandna dikjarazzjoni mill-kunsill tal-ministri li tgħid li l-kunsill qiegħed iniedi politika ta’ ingaġġ mal-Libja. Irrid ngħid li l-kunsill iħares lejn l-integrazzjoni sħiħa tal-Libja fil-proċess ta’ Barcelona bħala l-aħħar mira ta’ dan l-ingaġġ.  Jiġifieri hemm dikjarazzjoni ċara ta’ pożizzjoni fil-fehma tiegħi.  Li m’huwiex ċar huwa dwar kemm il-Libja trid issir parti mill-proċess Ewro-Mediterranju.  

Mingħajr ma niżvela affarijiet li ma nħossx li għandi niżvelahom u mingħajr ma nidħol fid-dettall tal-konverzazzjonijiet li kelli ma’ diversi esponenti fil-Libja, jidher li hemm għaddejja diskussjoni interna fil-Libja dwar dan.  Hemm min jaħseb li l-Libja għandha tintegra ruħha fil-proċess ta’ Barcelona u hemm min għadu mhux daqshekk konvint li dan il-pass għandu jsir.  Issa din m’hijiex xi ħaġa li xi ħadd jista’ jew  għandu jisforzaha fuq xi ħadd.  Fil-fehma tiegħi rridu nagħtu daqsxejn żmien liż-żmien u nħallu l-affarijiet jiżvolġu, Sur President.  

L-opinjoni personali tiegħi - u din jien esprimejtha wkoll fil-kunsill tal-ministri u issa nitkellem fuq dak li għedt fil-kunsill tal-ministri - hija li għandna niffaċilitaw b’kull mod li nistgħu l-integrazzjoni tal-Libja f’dan il-proċess. Fil-fehma tiegħi huwa inevitabbli li l-Libja tasal biex tintegra ruħha f’dan il-proċess - huwiex illum jew għada hija xi ħaġa oħra  -  għax id-dimensjoni Mediterranja tal-Libja huwa fatt, u allura naħseb li aktar ma jgħaddi ż-żmien aktar wieħed jirrealizza li aħjar tkun ġewwa milli barra.

  THE CHAIRMAN:  Dr Simon Busuttil.

  DR SIMON BUSUTTIL:  Mr Chairman, nixtieq nibda bil-punt dwar il-prospetti ta’ ftehim dwar is-sajd mal-Libja. Kif ovvjament jafu l-membri, jekk jintlaħaq qbil dwar dan il-ftehim dan ikun l-ewwel ftehim ta’ din in-natura mal-Libja.  L-Unjoni Ewropea għandha numru ta’ ftehim simili ma’ pajjiżi oħrajn, u ovvjament il-qofol ta’ dawn l-agreements normalment ikun li minn naħa l-Unjoni tagħti appoġġ finanzjarju, filwaqt li min-naħa l-oħra dak il-pajjiż  jiftaħ il-baħar tiegħu għal numru ta’ liċenzji biex sajjieda mill-pajjiżi ta’ l-Unjoni jkunu jistgħu jistadu fl-ibħra ta’ dak il-pajjiż.

Issa jien sirt naf li tista’ tgħid li l-liċenzji marbutin ma’ l-agreements eżistenti huma diġa’ allokati. Ħafna drabi ssib li dawn ikunu allokati lil sajjieda Spanjoli, Portugiżi u Franciżi l-aktar. Il-mistoqsija tiegħi allura hi jekk il-gvern hux qiegħed jidħol f’dan il-qasam, fis-sens li jibda minn issa jħejji ruħu ħalli kif jara li qegħdin iseħħu ċerti żviluppi f’din id-direzzjoni, Malta taħtaf l-opportunita’ u takkwista numru ta’ liċenzji biex b’hekk tagħti żvog lis-sajjieda Maltin li jidħlu u jistadu fl-ibħra territorjali tal-Libja.  

It-tieni mistoqsija li xtaqt nagħmel hija marbuta mal-kwestjoni tal-kampijiet ta’ akkoljenza, punt li diġa` tqajjem  miċ-chairman.  Nixtieq nitlob lill-Ministru biex forsi jkun naqra iżjed speċifiku fit-tweġiba tiegħu wara l-aħbar li kellna llum dwar ir-reazzjoni ta’ Spanja u Franza.  Qed nagħfsek ftit fuq din il-kwestjoni għaliex dan huwa dibattitu li qed ikollna din il-ġimgħa stess fil-Parlament Ewropew u nippreferi li jkolli reazzjoni aġġornata. Jiġifieri in vista tal-fatt li Franza u Spanja ħadu din il-pożizzjoni, fejn bażikament se jużaw il-veto għal dan l-iżvilupp, x’inhi l-pożizzjoni tal-Gvern Malti fuq dan?  

Sur President, xtaqt ukoll ninforma lill-kollegi li dan l-aħħar saret l-ewwel laqgħa tad-delegazzjoni tal-Parlament Ewropew għall-pajjiżi tal-Maghreb, inkluż il-Libja, li fiha kelli l-privileġġ li ninħatar bħala viċi president u saret l-ewwel laqgħa ma’ l-ambaxxaturi ta’ dawn il-ħames pajjiżi.  Ninforma lill-membri preżenti li f’din il-laqgħa spikka l-intervent ta’ l-Ambaxxatur Libjan u l-aċċenn tiegħu għal Malta. Xtaqt naqsam din l-esperjenza għaliex ħassejt li bażikament l-Ambaxxatur went out of his way biex jgħid li l-Libja tippretendi li Malta fl-Unjoni tagħtiha palata. Naħseb li anke fuq dan is-suġġett tal-pajjiżi tal-Maghreb li tant hu għal qalb dan il-kumitat, ikun tajjeb li nżommu skambji regolari bejn il-parlamentari Ewropej u x’qed jiġri fuq din in-naħa għax naħseb li tkun esperjenza utli għaż-żewġ naħat.  

Xtaqt ukoll ninforma lill-membri li kien hemm żvilupp interessanti ieħor fil-Parlament Ewropew, preċiżament  fil-kumitat tal-budgets li fih flimkien miegħi hemm il-kollega tiegħi is-Sur Louis Grech. Jien inħtart bħala rapporteur tal-kumitat tal-budgets responsabbli mill-fondi ta’ l-Unjoni fil-Mediterran, il-MEDA, bis-Sur Grech jinħatar shadow rapporteur proprju fuq l-istess suġġett. Qed ninforma lill-kumitat dwar dan għaliex naħseb li din tpoġġi lil Malta f’pożizzjoni ta’ influwenza fil-konfront ta’ dawn il-pajjiżi.

L-aħħar mistoqsija li għandi hija dwar l-użu ta’ Malta bħala sit ta’ ċerti inizjattivi ta’ l-Unjoni, u cioe` jekk hemmx forsi xi ħjiel jew possibbilta’ li Malta tospita l-border control agency  u forsi anke l-Euro-Med parliamentary assembly innifisha.  

  ONOR. MICHAEL FRENDO:  L-ewwelnett dwar il-fisheries.,  Minn informazzjoni li għandi jidher li l-Libja hija wkoll interessata li jkun hemm dan it-tip ta’ ftehim. Din id-darba l-kunsill għamel dikjarazzjoni li lest jeżamina l-ħruġ ta  mandat lill-kummissjoni għan-negozjati. Naturalment wieħed ma jistax ma jinnotax li f’dak il-każ, il-kummissarju fuq din il-materja se jkun qed jinzerta  kummissarju li l-pajjiż li l-aħjar li jaf huwa Malta - kif jiddeskrivu lilhom infushom il-kummissarji meta jkunu madwar mejda - u għaldaqstant kummissarju li jifhem ir-realtajiet ta’ l-ibħra tagħna. 

Jiena naqbel miegħek li din tista’ tkun opportunita’ anke għas-sajjieda tagħna li jistadu f’ibħra li huma magħrufin li huma ibħra fejn hemm abbundanza ta’ ħut. Huma ibħra fejn jidher ċar li sal-lum - u nisperaw  li jibqa’ hekk il-każ, anke meta jkun hemm ftehim bħal dan u anke beyond ftehim bħal dan -  fejn m’hemmx over-fishing, u allura minħabba f’hekk hemm din l-abbundanza. Din hija opportunita’ li aħna nħarsu lejha u hija issue li beħsiebna niddiskutu mal-Gvern Libjan fil-ġimgħat u x-xhur li ġejjin.

F’dan l-istadju kkonċentrajna fuq affarijiet ta’ iktar urġenza u allura filwaqt li wieħed jifhem bl-aktar mod ċar li din hi opportunita’ importanti, dan id-diskors għadu diskors li beħsiebna nagħmluh f’qasir żmien.  Naturalment dan jiddependi wkoll min-negozjati li jsiru f’dan il-qasam, pero’ il-fatt li l-Unjoni Ewropea jkollha ftehim mal-Libja fuq il-fisheries żgur li hija xi ħaġa pożittiva għalina bħala membri ta’ l-Unjoni.

Dwar iċ-ċentri jew kampijiet ta’ akkoljenza - issejħilhom waħda jew oħra skond fuq liema naħa tkun qiegħed għaliex anke t-terminoloġija tinbidel - irrid nagħmel żewġ osservazzjonijiet.  L-ewwelnett aħna nilqgħu kwalunkwe inizjattiva li tista’ b’xi mod tikkontrolla dan il-fenomenu ta’ l-immigrazzjoni illegali li lilna jolqotna mill-qrib u jaffettwa l-interessi diretti ta’ pajjiżna u tal-poplu tagħna,  dejjem bil-kawtela neċessarja, għax huwa importanti li wieħed iħares id-drittijiet fundamentali u d-drittijiet internazzjonali li jeżistu f’dan ir-rigward.   

Osservazzjoni oħra li rrid nagħmel hija li l-fatt li ltaqgħu ħames pajjiżi ma jfissirx li ltaqgħu l-25, u għalkemm kien hemm din il-laqgħa ta’ dawn il-ħames pajjiżi qabel il-laqgħa tal-ministri ta’ l-intern ta’ l-Unjoni responsabbli minn dan il-qasam, wieħed irid jara x’se jiġri issa fil-kunsill innifsu.  Nafu li hemm l-oppożizzjoni ta’ Spanja u ta’ Franza, pero’ hemm ħafna pajjiżi oħrajn li rridu naraw x’inhi l-pożizzjoni tagħhom fuq dan, u allura wieħed irid jistenna ftit biex jara x’se jiġri. 

Biss ngħid għalija naħseb li nagħmlu żball jekk nibdew nissostitwixxu l-laqgħa ta’ kunsill fejn jattendu l-membri kollha b’forum fejn jattendu biss numru żgħir ta’ membri, anke jekk ikunu membri minn stati kbar. Frankament m’hijiex xi ħaġa li jien inħares lejha b’mod pożittiv. Naħseb li meta ssir fuq livell informali hija xi ħaġa aċċettabbli, pero’ naħseb li m’huwiex ta’ żvilupp tajjeb għall-Unjoni li wieħed jifformalizza laqgħat bħal dawn għax id-diskussjoni għandha ssir fil-kunsill tal-25 u mhux f’kunsill ta’ ħamsa.  

Għar-rigward tal-punti kollha li semmejt dwar il-Parlament Ewropew, naħseb li  għallinqas dan juri kemm qed nagħmlu sew li l-membri tal-Parlament Ewropew jagħmlu parti integrali minn dan il-kumitat u kemm huwa importanti li nżommu integrati l-information flows ta’ bejnietna lkoll, membri tal-Parlament Malti, membri tal-Parlament Ewropew u l-ministeru ta’ l-affarijiet barranin. Huwa importanti wkoll li jkun hemm laqgħat regolari - fil-verita’ hija xi ħaġa li jien ma kellix ċans nagħmilha sal-lum, pero’ nimpenja ruħi li nagħmilha – bejn il-membri tal-Parlament Ewropew u l-ministeru ta’ l-affarijiet barranin biex ikun hemm dan it-tip ta’ djalogu kemm fuq livell ta’ dan il-kumitat kif ukoll fuq livell ta’ gvern. 

Għar-rigward ta’ x’pożizzjoni qed tieħu Malta, nista’ ngħid li aħna qegħdin naħdmu biex niġbdu lejn Malta aġenziji jew segretarjati ta’ assemblei. Se nkomplu għaddejjin bil-ħidma tagħna fuq livell ta’ ambaxxati u fuq livell ta’ djalogu bil-laqgħat li jkollna. Hemm ukoll inizjattivi oħrajn li għandhom x’jaqsmu mal-kwestjoni tal-fisheries, u dawn irridu nsegwuhom ukoll. 

Naħseb li huwa importanti li d-dimensjoni Mediterranja ta’ Malta tiġi wkoll rikonoxxuta minn ċerti aġenziji bħal dawn.  Mhix xi ħaġa faċli - għadna fil-bidu tal-proċess u għadna fil-bidu anke ta’ l-esperjenza tagħna fi ħdan l-Unjoni Ewropea - pero’ hija xi ħaġa li konsistentement irridu nkomplu naħdmu għaliha.

  THE CHAIRMAN:  L-Onor. Bartolo.

  ONOR. EVARIST BARTOLO:  Nixtieq nagħmel mistoqsija li kont għamilt xhur ilu lill-predeċessur tiegħek, l-Onor. John Dalli, fuq kif qed tiżviluppa s-sitwazzjoni fil-Libja. Dakinhar kien qalli li xtaq iserraħli rasi li mhux se jiġri dak li kont qed nibża’ jien li jista’ jiġri.   Għax sakemm il-Libja kienet iżolata, il-Libjani kienu jarawna bħala interlokuturi importanti għalihom.  Aħna li fir-retorika tagħna ta’ missjoni fil-Mediterran  aħna pont, issa hemm ċans li nispiċċaw taħt xi flyover!  Għallinqas mill-impressjoni li qed nieħu jien min-negozjanti li jiffrekwentaw il-Libja, fejn qabel kienu jagħtuna ċerta importanza, illum il-Libjani jitkellmu direttament ma’ l-Ingliżi u ma’ l-Amerikani u allura l-pożizzjoni tagħna nbidlet. Lil hinn mir-retorika ta’ kemm jagħtuna importanza l-Libjani, fil-prattika u  konkretament x’naħsbu li qed jiġri?  

L-Onor. Dalli kien semma l-bżonn li Malta tagħmel re-positioning fis-sitwazzjoni tagħna mal-Libja.  Il-ministeru kif qed jaraha tiżviluppa s-sitwazzjoni u x’passi għandna nieħdu biex minn bridge ma nispiċċawx taħt flyover u kulħadd jibda għaddej minn fuq rasna!?  

  ONOR. MICHAEL FRENDO: Naħseb li din hija mistoqsija importanti li wieħed jagħmel meta josserva kif qed isiru l-affarijiet fil-qasam internazzjonali. M’hemmx dubju li l-monopolju spiċċa.  Huwa l-proċess naturali ta’ l-integrazzjoni tal-Libja fil-qasam internazzjonali li jkollha relazzjonijiet b’saħħithom u sħaħ ma’ pajjiżi oħrajn.  Pero’ ma nemminx li l-memorja tal-ħbiberija spiċċat u ċertament ma nħosshiex li spiċċat, Sur President. 

Mid-diskussjonijiet li kelli kemm hawn Malta kif ukoll fil-Libja mal-membri tal-Gvern Libjan u mar-rappreżentanti ta’ l-Assemblea Popolari Libjana, jidher li għad hemm il-kuxjenza li Malta hija ħabib speċjali u naħseb li fuq dan għandna nibnu.  Ma naħsibx li aħna nistgħu nikkompetu fuq l-istess parametri li jikkompetu l-pajjiżi kbar.  Għandna nsibu l-metodu tagħna kif nikkompetu biex inżommu l-pożizzjoni tagħna ta’ relevanza fil-Libja. Din hija relevanza li fil-fehma tiegħi hija wkoll espressa anke mill-mod ta’ kif il-Maltin u l-leaders Maltin konsistentement intlaqgħu  b’mod mill-iktar kordjali mill-Kurunell Ghaddafi. Anke fl-aħħar laqgħa li kellna, il-kordjalita’ partikolari tal-laqgħa kienet xi ħaġa li bilfors tolqtok.  Il-mod ta’ kif wieħed jesprimi l-viċinanza tal-popli matul is-snin, anzi matul is-sekli, naħseb hija xi ħaġa ċara. 

Ovvjament illum il-ġurnata n-negozjant u l-kummerċjant Malti qed isib ruħu f’kompetizzjoni ma’ nies tal-kummerċ ta’ pajjiżi oħrajn.  Iva, dik naħseb li se tibqa’, pero’ mil-lat politiku rridu nsaħħu r-relevanza ta’ Malta fil-Libja billi nżommu kuntatt kontinwu, billi niffaċilitaw fuq kollox il-moviment ta’ persuni bejn Malta u l-Libja u fil-fehma tiegħi anke billi nkunu parti mill-prodott tal-Libja nnifisha. Il-Libja tħares lejn l-investiment barrani fl-oqsma kollha, inkluż il-qasam taż-żejt, fejn ħarġu concessions u kien hemm anke tenders internazzjonali għal dan u jiena nemmen li Malta tista’ wkoll tkun parti minn dak il-prodott. Għaliex jista’ jkun hemm kumpanniji li jħarsu lejn il-Libja bħala post ta’ investiment u dawn l-istess kumpanniji jħarsu lejn kif il-familji ta’ dawk li jaħdmu fil-Libja forsi jippożizzjonawhom Malta, anke minħabba s-sistema ta’ edukazzjoni, minħabba l-użu tal-lingwa Ingliża u affarijiet bħal dawn. 

Jien tabilħaqq nemmen li jista’ ikollna valur u relevanza bħala parti mill-prodott ta’ investiment fil-Libja nnifisha.  Irridu nfittxu relevanza ġdida f’dan il-qasam.  Nemmen u nħossha, u naħseb li din hija xi ħaġa li anke n-naħa Libjana qed tifhimha iktar ma jgħaddi ż-żmien - u dak li qal Dr Simon Busuttil li l-Ambaxxatur Libjan almost went out of  his way biex jenfasizza r-rwol partikolari ta’ Malta fl-Unjoni Ewropea jikkonferma dan - li Malta fl-Unjoni hija vera vuċi ħabiba u dan mhux bi żlealta’ lejn il-membri l-oħra ta’ l-Unjoni, imma vuċi ħabiba ta’ min jifhem ir-realtajiet Libjani b’mod l-iktar intimu.  

Mingħajr ma nidħol fid-dettall tad-diskussjonijiet u l-komunikazzjonijiet interni bejn id-diversi kapitali tal-pajjiżi ta’ l-Unjoni Ewropea fuq diversi issues, kull meta Malta tintervjeni biex tagħti l-kontribut tagħha f’diskussjonijiet dwar issues li jolqtu lil-Libja, aħna dejjem fittxejna li nagħtu l-kontribut oġġettiv  tagħna waqt li nuru s-sensittivita’ għar-realtajiet tal-mument. Per eżempju,  iktar ma jidher ċar li l-Libja qiegħda tiftaħ u tintegra ruħha fil-qasam internazzjonali, iktar  importanti li l-Unjoni turi li għandha sinjali ta’ akkoljiment għal-Libja, u mhux ikollok sitwazzjoni ipotetika fejn kull darba li wieħed jasal biex jissodisfa xi ħaġa jsib kondizzjoni oħra tilqgħu, Mr Chairman.

Aħna nemmnu li ċerti kondizzjonijiet wieħed jista’ jifhimhom, pero’ issa wasal iż-żmien li d-djalogu mal-Libja jsir wieħed kostruttiv u mpenjat.  Fil-fatt għalhekk ħadna gost ħafna u lqajna ħafna u tajna l-appoġġ u anke l-kontribut tagħna għall-mod ta’ kif ġiet drafted din ir-riżoluzzjoni tal-kunsill biex nagħmluha waħda mill-iktar akkoljenti għall-pożizzjoni tal-Libja, għaliex nemmnu li huwa fl-interess tal-Libja, fl-interess ta’ Malta u fl-interess ta’ l-Unjoni u fl-interess tal-Mediterran li l-Libja tiġi integrata bis-sħiħ fil-qasam internazzjonali, partikolarment fil-qasam Ewro-Mediterranju.

Ma naħsibx li hija xi ħaġa faċli li aħna ma nkunux taħt il-flyover, b’kollox għaddej minn fuq rasna,  kif poġġiha  tant tajjeb l-Onor. Bartolo.  Pero’ lanqas ma naħseb li hija xi ħaġa diffiċli li r-relazzjoni tagħna intensiva u fit-tul li kellna mal-poplu u mal-Gvern Libjan ma twassalniex biex nassiguraw li dan ma jsirx. Fil-fehma tiegħi, il-Gvern Libjan qiegħed jifhem aktar u aktar li r-relevanza tagħna, anke għar-rigward tan-nies tal-kummerċ, hija relevanza li għandha tibqa’.  Biex nagħmlu dan, waħda mill-aktar affarijiet importanti għalina u għar-relazzjoni tagħna mal-Libja fil-fehma tiegħi hija li nsolvu l-issue tal-visas għax din hija fil-qalba ta’ kif jisgħu jiżviluppaw l-affarijiet.  Min-naħa tagħna aħna lesti li nħarsu fit-tul u nistudjaw il-possibbilta’ ta’ multiple-entry visas. 

Niftakru li f’dan il-perijodu qed nitkellmu fuq visas li huma applikabbli biss għal Malta.  Jiġifieri lanqas qegħdin fl-istadju tax-Schengen visas għax baqgħalna diversi snin biex naslu għal dan.  Importanti li r-relazzjonijiet tagħna fejn jidħlu l-visas biex wieħed jiġi Malta jew biex wieħed imur il-Libja jiġu rregolati b’mod li jkun hemm faċilita’ assoluta ta’ kummerċ mingħajr ma jkollna issues ta’ illegalita’.  Kemm il-Maltin fil-Libja kif ukoll il-Libjani f’Malta jridu jimxu mal-liġijiet tal-pajjiż u n-negozjanti tagħna u n-negozjanti Libjani jridu jifhmu dan ukoll. Pero` li niffaċilitaw li n-nies ikollhom laqgħat, ,jaħdmu flimkien u  jagħmlu l-kummerċ hija xi ħaġa mill-iktar importanti li naħseb li għandna nagħmlu.  

Jien nemmen li fil-klassi politika Libjana u fost il-poplu Libjan hemm post speċjali għal Malta u l-messaġġ tagħna huwa ċar.  Aħna ħbieb.  Veru li llum għandkom ħafna iktar ħbieb milli kellkom sa ċertu żmien ilu, pero’ aħna ħbieb speċjali għaliex aħna ħbieb mhux ta’ konvenjenza imma ħbieb ta’ konvinzjoni.  

  THE CHAIRMAN:  Prosit u grazzi ħafna. Jekk m’hemmx aktar rimarki jew kummenti ngħaddi għall-aħħar item fuq l-agenda.  

Jiena xtaqt bażikament li possibbilment nirregolaw ftit l-arloġġi tagħna għax fl-erba’ ġimgħat li ġejjin dan il-kumitat għandu seba’ laqgħat.  Għandna aġenda twila mhux ħażin.  Jekk Alla jrid nhar it-Tnejn fis-6.30 p.m. għandna laqgħa mal-membri tal-kumitat għall-affarijiet Ewropej tal-Parlament Daniż. Ma nimmaġinax li għandha ddum iktar minn siegħa u nofs għax imbagħad fit-8.30 p.m. għandna ċena magħhom. Imbagħad nhar l-Erbgħa, 27 ta’ Ottubru, fis-6.30 p.m. għandna laqgħa importanti ħafna ma’ Dr Michael Bartolo, ex ambaxxatur għall-Ġnus Magħquda.  Meta ltqajt miegħu tlabtu biex jagħmel presentation fuq ir-riformi fil-Ġnus Magħquda, speċjalment fid-dawl ta’ l-aħħar żviluppi and he was more than forthcoming.  Nixtieq inserraħ  rasi li kull membru ta’ dan il-kumitat irċieva l-briefing notes dettaljati li ġentilment il-ministeru ta’ l-affarijiet barranin iċċirkola.    

It-Tlieta, 2 ta’ Novembru fis-6.30 p.m. għandna laqgħa ma’ l-MEPs.  It-Tnejn, 8 ta’ Novembru se ssir preżentazzjoni oħra mill-Ministru Frendo dwar iż-żjarat relatati mal-qasam ta’ l-affarijiet barranin li jkun għamel sa dakinhar.  

Nhar l-Erbgħa, 10 ta’ Novembru, fis-6.30 p.m., proprju għaxart ijiem wara l-firma tal-kostituzzjoni jew tat-trattat kostituzzjonali, kif isejħulu xi wħud ġewwa Ruma, se jkollna lil Prof. Ian Refalo, dekan tal-fakulta’ tal-liġi u Prof. Peter Xuereb, lecturer fuq id-dritt Ewropew biex jagħmlulna joint presentation fuq il-kostituzzjoni Ewropea.  Il-Ġimgħa, 12 ta’ Novembru, fil-11.30 a.m. għandna laqgħa ma’ delegazzjoni mill-kumitat għall-affarijiet barranin tar-Repubblika Ċeka. 

Fuq suġġeriment ta’ xi membri ta’ dan il-kumitat xtaqt ukoll nagħmel laqgħa ma’ l-uffiċjal responsabbli mill-affarijiet Ewropej ta’ l-MHRA, Miss Nathalie Flynn.  Nitlobkom tissuġġeruli dati idonji. It-tema ta’ din il-laqgħa se tkun “EU and Tourism: The case for Malta”.  Proprju llum ikkonfermawli li Miss Flynn hija disposta li tagħmel din il-preżentazzjoni on behalf of MHRA. Allura nitlobkom biex fil-futur qarib tikkomunikaw miegħi jew ma’ Miss Abela d-dati idonji biex issir din il-laqgħa, idealment qabel l-aħħar ta’ Novembru.  

  DR SIMON BUSUTTIL:  Ma rridx nerġa’ niftaħ il-kapitlu tal-parteċipazzjoni ta’ l-MEPs f’dawn il-laqgħat, pero’ żgur li importanti li jkun hawn l-MEPs għad-diskussjoni dwar il-kostituzzjoni ta’ l-Ewropa. Ma nafx jekk nistax nagħmel suġġeriment li din tiġi abbinata mal-laqgħa tat-Tlieta, 2 ta’ Novembru, f’dik il-laqgħa li l-kumitat se jkollu ma’ l-MEPs, għax jista’ ikun li wara diskussjoni li m’għandhiex ittul dwar kif nistgħu nikkoperaw flimkien, il-meeting tat-2 ta’ Novembru jkun diġa` intemm. Allura naħseb li kieku f’dik il-ġurnata wieħed jiddiskuti anke l-preżentazzjoni dwar il-kostituzzjoni ta’ l-Ewropa, l-MEPs għallinqas ikollhom l-opportunita’ li jikkontribwixxu wkoll għal dik id-diskussjoni.  

  THE CHAIRMAN:  Naqbel miegħek fl-ideal,  pero’ mingħajr ma ninftiehem ħażin, ippermettili ngħidlek li m’għandekx idea kemm hu diffiċli biex issib spazju fejn dawn iż-żewġ professuri jkunu available. You have no idea how difficult it is.  Jien nerġa’ nipprova, għax naqbel miegħek li idealment għandha tkun abbinata.

L-istess, per eżempju, il-laqgħa ta’ Dr Michael Bartolo. Dan huwa bniedem li huwa bbażat f’Ġinevra u se jiġi Malta fil-jumejn li għandu free. That is the only day he can make it, biss I’ll take up your suggestion  u naraw nistgħux nabbinawha. Pero’ kun af Dr Busuttil li kienet diffiċli ħafna biex stajna nsibu ġurnata komuni għal kulħadd.  

Fid-9.00 p.m. il-Kumitat aġġorna għall-25 ta’ Ottubru, 2004 fis-6.30 p.m.

